
Asosiyasyon FANMKIKA ka èché voyé Kilti Gwadloup monté ; piplis, 
i ka voyé douvan jan madanm ka fè kilti viv. Sé adan zantray a 
GWOKA asosiyasyon-lasa sòti ; é sé pou sa i vlé kenbé é défann 
mès é labitid a Pèp Gwadloup. 

FANMKIKA sé osi on gwoup mizik ki ni ANKI madanm adan. Anki 
madanm, ki sòti adan diféran larèl, chantèz, dansèz, tanbouyèz, 
chachayèz : ANKI madanm ki malad a GWOKA. Yo sanblé 
alantou a tanbou-la, pou Latradisyon, èvè lanmou pou pèp a yo. 
Fanm doubout, détèminé, ki vlé kilti Gwadloup fè douvan. Sé 
asi son a tanbou-la, tanbou-ka, chacha, oben akapéla, yo ka 
chanté mizik a mèt-ka : Konkèt, Napo, Chaben, Péren, 
Lwazon, Kristèn, Valkou Jèn, Tirgo Tarèt, Blanchino Kansèl… 
Zò ja tou konprann, yo ka chanté répètwa a Léwòz é Véyé. 

FANMKIKA sé : Maryéléna LAUMUNO, Jaklin ÉTIENNE, Nikòl 
VALTON, Nadya PATER, Yaniz TORIN, Sandra LUCOL, Magi ELUTHER, Ena ELUTHER, 

Sindya TAILLANDIER, Sowad MAGEN.  

Adan krèy GWOKA lasa, yochak pé chantè oben répondè. Délè sé yotout ansanm-ansanm ka chanté. É yo ka 
kadansé chanté a yo èvè jès-dè-kò ki sòti adan dansé tradisyonnèl.  

FANMKIKA ka travay polifoni adan sé chanté tradisyonnèl la : sé sa ki mak a gwoup-lasa. Konsa, yo ka  chanté 
chanté GWOKA an jan a yo ki ta-yo, èvè on dòt koulè… 

1802, 1967… 2007 - Sé la FANMKIKA vwè jou….  

Mwa Mé, mwa a chalè, mwa a lalit, mwa a mémwa, mwa a 
boulvès, on mwa la sé tèt-la cho, on mwa ka di ka ki Pèp 
Gwadloup… « Mi Lèspri-la ! »…  
Toupré vil, anlizyè a lakanpangn… Lannuit tonbé, nou ka 
sanblé… Anmitan kann-la, voplé èvè chanté a krikèt é gounouy… 
Atoupannan bèt a man Ibè ka véyé, tou janti… Lèspri dèwò ! 
Tanbou-péyi, tanbou sakré !...  
Kadans anrajé : Toumblak, Menndé, Léwòz, banjogita… Dansé 
rèd menm… Madanm ka menné lawonn-la : Tonnèdibrèz ! On 
léwòz a fanm.  
Nou adan on bik a Ka Gwadloup, aka on mètfédanm, Man 
Soso, Jabren, an Tanp-la ! Nou an mwa-mé 2007 ! Sé la, dépi 
jou-lasa, FANMKIKA si wout !  

On bann madan a Lasent-fanmi, ki pa ka démòd douvan 
tanbou-la, dépi nanni-nannan… Jou-swa lasa, piblik-la ka 
wouvè zyé a yo gran, yo ka aprésyé… Mizik-la a gou a yo ! 
Lanné-lasa, yo ka jwé on léwòz adan on sèksyon Moul. Épi, 
mwa-sèktanm, Fèstival Gwoka Pari ka envité asosiyasyon-la : 
yo ka jwé dé bèl prèstasyon. Gwadloupéyen Pari èstébékwé, 
kontan toubòlman, ozanj ! Mi bèl swaré mi, pou sé tifi-la ! 
Mèsi Papa Vilo !  

Lè yo ka wouviré Gwadloup, gwoup-la envité pou yo jwé 
dòt koté. FANMKIKA  envité adan Fèstival Gwoka Sentann 
(XXIèm édisyon), manman fèstival-la. Moun a Gwoka ka 
voplé sé madanm-la adan dé bra a yo. 

Sèn apré sèn, gloriyé si gloriyé, léwòz apré léwòz… 
Atoupannan yo ka kontinyé travay vwa a yo adan 

fòmasyon (istaj, coaching), yo ka mèt on ispèktak doubout : 
« NOU FANM ». Ispèktak-lasa, sé on pyès-chanté é résité ka sanblé on KRÈY 

GWOKA èvè 12 madanm : chantèz, mizisyèn, kontèz. Jou 8 mas 2012 lasa, sé Jouné pou dwa a Madanm. 
Adan larèl a on pwojé non   a-y sé FANM BABÈL ki monté an lyannaj èvè KAMODJAKA, FANMKIKA  ka jwé 
pyès-chanté é résité lasa adan sal a Sant kiltirèl Sonis… ÉYA !!! 

2013, FANMKIKA ka jwé asi jwé toupatou Gwadloup, davwa diféran pofésyonnèl ka vwè-yo é yo kontan 
travay a yo toubòlman ! Mi sé konsa, FANMKIKA ka touvé-y adan dokimantè kontèl « VOYAGES EN BEAUTÉ » 
ki pasé asi rézo èrzyen France Ô, é adan « GWOKA KA PALÉ »… Yo 
ka ji bokanté èvè mizik klasik éwopéyen, lè gwoup-la ka jwenn 
dirèktris artistik on asosiyasyon non a-y sé « Ondine Caraïbe ». Sé 
la yo ka jwé adan manifèstasyon « Musiciennes en Guadeloupe ». 
Fabienne ORAIN–CHOMAUD ka touné on dokimantè asi 
manifèstasyon-lasa ; adan-y, FANMKIKA ka adapté Mazouka a 
Chopin « Opus 59 n°1 » èvè tanbou gwoka. Sé mizik klasik 
Gwadloup ki ka kontré mizik klasik éwopéyen. 

DOTWA MOMAN FONDAL AN 2014 : FANMKIKA adan Fèstival 
GWADADLI, pou gloriyé Vayan jouwa an Nò Granntè ; « Route 
du rhum » ; Jouné pou Madanm ; « Musiciennes en 
Guadeloupe »…  

Pou prèmyé fwa, FANMKIKA ka jwé on konsè yomenm podui, 
é ki ka fèt LAKAZA. Plis ki sèt san moun ka vin gadé : moun a 
gwoka, moun a Fanmkika, moun ki vlé konnèt, madanm kon 
misyé, moun ki tann son a tanbou a sé madanm-lasa… 
pannan dézè-d-tan konsè !  

Davwa moun déplasé toubòlman, FANMKIKA ka òganizé dé gran konsè ankò, sant Wobè Lwazon, Moul. 
Mésyé, mi émosyon mi ! Piblik-la 
ozanj !  

Mwa-juiyé, FANMKIKA ka pran 
aviyon pou ay Bénen ! Kenz jou asi 
tè a Manman-Lafrik ! Yo k’ay jwenn 
on gwoup a madanm TRIO TERIBA, 
adan larèl a on pwojé an dé tan, non 
a-y sé :  « RENCONTRES CROISÉES 
AUTOUR DES PRATIQUES 
ANCESTRALES FÉMININES ». 

Sé KANTA, on asosiyasyon Bénen, ki 
monté pwojé-lasa, an liyannaj èvè 
FANMKIKA. Yo té vlé bokanté asi wòl 
fondal tradisyon palé, é piplis chanté 
tradisyonnèl, ka jwé adan doubout a 
sosyété pòskolonyal. Vwayaj-la ozuil : onpakèt 
bèl kontré, bèl bokantaj ! Apré on rézidans-artis é plizyè kontré 
alantou a Listwa, TRIO TÉRIBA é FANMKIKA ka jwé 3 konsè douvan Pèp Bénen.  

Pannan séjou-lasa, yo ka mèt doubout on 
aksyon pou rédé timoun Bénen : « FILET DE 
PÊCHE - Soutenons les enfants du Bénin ». Sa 
moun a FANMKIKA viv pannan vwayaj-lasa 
rété chouké fon an kyè a yo ! 

Avril 2015 ! Rèbèlòt ! Dézyèm kanman a 
pwojé-la ka fèt, kou-lasa, an péyi Gwadloup. 
FANMKIKA ka wousouvwè on krèy a 6 mèt-
a-mannyòk a mizik é kilti Bénen ; adan-y, tin 
TRIO TÉRIBA. Rézidans, latilyé, kozé adan 
lékòl é asosiyasyon Gwoka, konsè : sé té 
onlo monté-désann pou envité Bénen té 
pé dékouvè kè a péyi Gwadloup.  

Lyannaj Bénen-Gwadloup lasa fèt pou 
moun vwè é santi fòs, valè, é gyòkté a 
tradisyon palé an nou ; pou fè 

patrimwàn an nou kontinyé viv on mannyè 
nèf osi, anki èvè vwa é tanbou a madanm. 

Mwa-juiyé, FANMKIKA ka baké adan Konvwa Gwadloup pou 12èm édisyon a CARIFESTA, anba gidonnaj a 
CORECA, an péyi Ayiti. CARIFESTA, sé on bèl manifèstasyon ka fè-w vwè é dékouvè bèl travay a mèt-a-
mannyòk é artis karibéyen ; sé on moman fondal pou sanblé é voyé douvan mouvman kiltirèl é artistik 
karibéyen. Kolèktivité é sosyété sivil Gwadloup té ja ka pòté 
mannèv pou rantré pli fon adan sanblaj karibéyen kon tala ; 
sépoulòsdonk konvwa Gwadloup vin bay grennsèl a-y adan 
gran fèstival-lasa.  

Tématik a 12èm édisyon-la sé té « Rasin-nou, Kilti-nou, pou 
yon menm vizyon » ; é, konfèdmanti, péyi Gwadloup sé on 
kalfou a kilti karibéyen ; kidonk i trapé bon waka lè i pasé 
adan déboulé artistik a dansé tradisyonnèl ki té ka wouvè 
gran manifèstasyon-lasa.  

FANMKIKA jwé plizyè koté, é, sa ji rivé piblik Ayiti lévé 
kriyé woulobravo tèlman yo té kontan. Dotwa moun a 
FANMKIKA pòté kontribisyon a yo adan konférans : 
kontèl Maryéléna Laumuno ki fè on papyé asi « la 
sauvegarde du Gwoka par le disque depuis les années 
1960 » é Ena Eluther ki palé asi « Lafrik, Lézanmérik, 
Léwòp : blès a lakiltirasyon adan litérati karibéyen ».  



 

10 

Sé té prèmyé fwa FANMKIKA té k’ay an Répiblik Nèg Ayiti ; é tout gwoup-la té adoumanman, kè a yo plen 
lajwa, plen bonnè, é plen rèspé pou gran é bèl péyi-lasa. On péyi ki ni plizyè figi, tanto bèl lotèl é bèl lari 

Pétyonvil, tanto lakou é chimen pòv désèrten koté 
Pòtoprens. Kanmenmsa, Pèp Ayiti wouvè bra a-y 
gran pou fè-nou révé douvan Listwa a-y, kilti a-y, 
mizik a-y, mès é labitid a-y. 

Lanné 2016, FANMKIKA jwé dotwa prèstasyon pou 
bay koudmen, èvè i pasé adan 29èm édisyon a 
Fèstival Gwoka Sentann. Men pannan tout lanné-
la, gwoup-la woulé rèd-omato pou anrèsjistré an 
èstidyo é mèt prèmyé albòm a-y dèwò : GYAKA, 
ki parèt jou 12 juiyé 2016.  

Dépi albòm-la sòti, FANMKIKA ka kontinyé 
woulé woulé a-y, plizyè koté, sèn, léwòz, 
fèstival.  

É, magré kovid frenné balan a gwoup-la, 
kanmenmsa i pa démonté lèspri a sé madanm a gwoka lasa. Yo ka kontré dépi yo pé pou yo kontinyé pòté 

gwo grennsèl a yo adan tradisyon a Tanbou Gwadloup. FANMKIKA ! GYAKA ! 

AN 2017… Konsè doublèvé-doublèvé èvè gwoup 7Son@To. 

MAGRÉ KOVID AN 2020… Konsè privé 31 juiyé asi plaj Déhé 

FANMKIKA … Mi foto a yo ! 

Éna  -  Maggy   

 Mariyéléna - Nadia - Jaklin 

ASI TRAS A FANMKIKA -  Laprès…  

